
TORADH NA nIMEACHTAÍ 

ó: Ardrúnaíocht na Comhairle 

chuig: na toscaireachtaí 

Ábhar: Conclúidí ón gComhairle maidir leis an bpacáiste airgeadais le haghaidh 
na caibidlíochta aontachais le Montainéagró 

 

Gheobhaidh na toscaireachtaí, i gceangal leis seo, na conclúidí ón gComhairle maidir leis an 

bpacáiste airgeadais le haghaidh na caibidlíochta aontachais le Montainéagró, a d’fhormheas 

an Chomhairle an 12 Deireadh Fómhair 2026. 

IARSCRÍBHINN 

Conclúidí ón gComhairle maidir leis an bpacáiste airgeadais le haghaidh na caibidlíochta 

aontachais le Montainéagró 

Is díol sásaimh don Chomhairle an dul chun cinn atá déanta ag Montainéagró ina phróiseas 

aontachais agus measann sí gur cloch mhíle thábhachtach é gur tionscnaíodh na hoibreacha 

inmheánacha ar na gnéithe airgeadais d’aontachas Mhontainéagró amach anseo. 

Tugann an Chomhairle dá haire an Teachtaireacht ón gCoimisiún ina leagtar amach pacáiste 

airgeadais don chaibidlíocht aontachais le Montainéagró agus don mheasúnú ar thionchar airgeadais 

aontachas Mhontainéagró a áirítear ann (11098/26), ag meabhrú di gur méideanna táscacha iad na 

méideanna uile i gcónaí. Agus na barúlacha a thug na Ballstáit ar an mbonn sin á gcur san áireamh, 

lena n-áirítear maidir leis an modheolaíocht a úsáidtear chun measúnú a dhéanamh ar an tionchar 

airgeadais ar chistí faoi bhainistíocht dhíreach agus faoi chaiteachas riaracháin, iarrann 

an Chomhairle ar an gCoimisiún dréacht-chomhsheasamh a thíolacadh maidir le caibidil 

chaibidlíochta 33 (forálacha airgeadais agus buiséadacha) agus, sa chomhthéacs sin, gnéithe níos 

mionsonraithe a áireamh maidir le comhtháthú Mhontainéagró sna réimsí beartais éagsúla. 

Tugann an Chomhairle dá haire go bhfuil an pacáiste airgeadais sin bunaithe ar an toimhde go 

bhféadfaí aontachas Mhontainéagró a dhéanamh le linn an chéad Chreata Airgeadais Ilbhliantúil 

(CAI) eile 2028-2034. 

Meabhraítear don Chomhairle nach féidir leis an Teachtaireacht maidir leis an bpacáiste airgeadais 

le haghaidh na caibidlíochta aontachais le Montainéagró, ná leis na conclúidí seo, réamhbhreith 

a dhéanamh ar sheasamh na Comhairle i ndáil le Creat Airgeadais Ilbhliantúil 2028-2034. 

Beidh dáta aontachais Mhontainéagró leis an Aontas Eorpach ag brath ar a luaithe a chomhlíonfaidh 

Montainéagró na ceanglais uile atá fós gan chomhlíonadh, de réir mhodheolaíocht an mhéadaithe 

atá bunaithe ar fhiúntas. Mar sin féin, aontaíonn an Chomhairle go gcuidíonn an tsamhail ríofa 

a dhéanann an Coimisiún de na himpleachtaí airgeadais a bhaineann le ballraíocht a bheith 

ag Montainéagró san Aontas amach anseo le hintuarthacht níos fearr a chur ar fáil 

don Aontas Eorpach agus do Mhontainéagró maidir leis na riachtanais a d’fhéadfadh a bheith ann 

amach anseo d’fhonn aistriú rianúil Mhontainéagró chuig ballraíocht san Aontas a ráthú. 

Gan dochar do na seasaimh chríochnaitheacha atá le glacadh, measann an Chomhairle gur céim 

thábhachtach chun cinn í an Teachtaireacht ón gCoimisiún maidir le pacáiste airgeadais le haghaidh 

na caibidlíochta aontachais le Montainéagró agus gur bonn í den chur i láthair ón gCoimisiún i ndáil 

le dréacht-chomhsheasamh ón Aontas maidir le caibidil chaibidlíochta 33 

(forálacha airgeadais agus buiséadacha). 

Tugann an Chomhairle dá haire go bhfuil an pacáiste airgeadais a thíolaic an Coimisiún bunaithe, 

den chuid is mó, ar na prionsabail chéanna agus ar an modheolaíocht chéanna is bonn leis na 

pacáistí airgeadais a comhaontaíodh i mbabhtaí méadaithe roimhe seo. Leagann an Chomhairle 

béim ar a thábhachtaí atá sé cothromaíocht a bhaint amach idir riachtanais shonracha 

Mhontainéagró ar thaobh amháin agus teorainneacha ar acmhainneacht ionsúcháin ar an taobh eile, 

lena n-áirítear míreanna caiteachais áirithe a thabhairt isteach de réir a chéile agus go hiomchuí, 

i gcás inar gá. 

Ní mór do Mhontainéagró a áirithiú, go tráthúil, go bhfuil na hacmhainneachtaí agus na struchtúir is 

gá i bhfeidhm chun ionstraimí airgeadais an Aontais a bhainistiú go fónta agus a rialú go 

héifeachtach i gcomhréir leis an acquis. Tá sé ríthábhachtach leasanna airgeadais an Aontais 

a chosaint. 

Cuireann an Chomhairle i bhfios go láidir nach mór an pacáiste airgeadais foriomlán 

do Mhontainéagró a leabú go daingean san iarracht ghinearálta maidir leis an smacht buiséadach. 

Iarrtar ar an gCoimisiún tograí iomchuí a thíolacadh chun na ceanglais chaiteachais a eascraíonn as 

toradh na caibidlíochta aontachais a chur san áireamh. 

Coinneoidh an Chomhairle Parlaimint na hEorpa ar an eolas go cuí faoi na gnéithe buiséadacha 

i bhfianaise thabhairt i gcrích na caibidlíochta aontachais le Montainéagró. 

